
XEDAPEN GEHIGARRI BAKARRA
XEDAPENAK IRAGANKORRAK

ZIOEN AZALPENA
Pertsonak kable bidez garraiatzeak hainbat berezitasun ditu, lurreko ohiko garraiobideen aldean. Garraiobide horrek, azken urteetan, hazkunde nabaria izan du. Egun, Euskal Autonomia Erkidegoan, horrelako hainbat instalazio daude eta Estatuko legeriak arautzen ditu –lurreko garraioaren antolamenduari buruzko uztailaren 30eko 16/1987 Legeak eta, zehazkiago, teleferikoei buruzko apirilaren 29ko 4/1964 Legeak eta hori aplikatzeko erregelamendua onartu zuen martxoaren 10eko 673/1966 Dekretuak–; hala ere, egun zaharkituta geratu da eta ez da nahikoa, garraio-sistema horrek azken urteetan izan dituen berrikuntza teknologikoen ondorioz. Berrikuntza horiek jaso dira pertsonak kable bidez garraiatzeko instalazioei buruzko 2000/9/EE Zuzentarauan eta zuzentarau hori Espainiako ordenamenduan txertatzen duen ekainaren 28ko 596/2002 Errege Dekretuan. 

Hori dela eta, beharrezkoa da pertsonak kable bidez garraiatzeko instalazioen eraikuntza eta ustiapena Euskadin arautuko duen lege-mailako arau bat izatea, Euskal Autonomia Erkidegokoak baitu ibilbide guztia Euskal Autonomia Erkidegoan egiten duten kable bidezko garraioen arloko eskumena, Euskal Herriaren Autonomia Estatutuaren 10.32 artikuluan aurreikusitakoari jarraiki, abuztuaren 25eko 2488/1975 Errege Dekretuaren 13. artikuluaren arabera. Dekretu horrek apirilaren 29ko 4/1964 Legeak eta hori garatzeko xedapenek araututako kable bidezko garraio-zerbitzuak –publikoak nahiz pribatuak– emakidan eman, baimendu, ustiatu eta ikuskatzeari buruzko eskumenak Euskal Herriko Kontseilu Orokorrari transferitu zizkion.
Euskal Autonomia Erkidegoan egun hainbat instalazio-motak egitura juridiko eta aplikazio-araudi tekniko desberdina dute. Alde batetik, funikularrak daude; lurreko garraioaren antolamenduari buruzko uztailaren 30eko 16/1987 Legeari eta hori garatzeko araudiari jarraiki, horiek trenbideko garraioari buruzko araudiari atxikitzen zaizkio, nahiz eta, trakzioari dagokionez, kable bidezko garraioaren araudia aplikatzen zaien, alegia, 2000/9/EE Zuzentaraua eta ekainaren 28ko 596/2002 Errege Dekretua. Euskadiko zenbait funikularrek balio kultural, historiko eta sentimentala dutenez, babestu egin behar dira eta arreta berezia jarri behar da horiek segurtasunari eta irisgarritasunari buruz indarrean dagoen araudira egokitzerakoan. 

Bestalde, badira zerbitzu publikoko igogailu batzuk ere, emakida-erregimenean ustiatzen direnak. Emakida hori aurreko mendearen erdialdean eman zen obra publikoen legeriari jarraiki, eta araudi teknikoa igogailuei buruzko 1995/16/EE Zuzentarauak eta abuztuaren 1eko 1314/1997 Errege Dekretuak osatzen dute. Nahiz eta, indarrean dagoen araudiaren arabera, ez diren beren-beregi kable bidezko garraioak, ustiapen-erregimenari dagokionez, teleferikoei buruzko apirilaren 29ko 4/1964 Legea eta hori garatzeko xedapenak aplikatu zaizkie. Zerbitzu publikoko igogailu horiez gain, badira erabilera publikoko beste batzuk, udalek hiriko eremu bereizietan, jartzen dituztenak erabiltzaileen irisgarritasuna laguntzeko; horiek ere arestian aipatutako igogailuen araudi teknikoaren mende daude. Igogailu horiek hiriko beharrei soilik erantzuten diete eta, ondorioz, udalen erantzukizunekoak izan behar dute, horiek beren udalerriko mugikortasuna eta bertan bizi direnen mugikortasun-beharrak ikuspegi integraletik ezagutu eta kudeatzen dituztelako. Igogailu horiek ez dira lege honetan biltzen, nahiz eta Bigarren Xedapen Iragankorrean berariazko aipamena egiten zaien. Horrela bada, aplikazio-araudi teknikoaren irizpidea jarraitzen da, alegia, igogailuak ez direla kable bidezko garraio-instalazioak.
Horrela bada, lege hau lau kapitulutan banatzen da kable bidezko garraio-instalazioei aplikatu beharreko erregimenaren hainbat alderdi jorratzeko.
I. kapituluak, “Xedapen Orokorrak” izenburua duenak, legearen xedea, aplikazio-eremua eta helburuak, instalazioek ematen duten zerbitzuaren izaeraren nahiz lurralde-esparruaren araberako sailkapena, eskumen-araubidea, instalazioek bete beharreko segurtasun-baldintzak, erregistroa eta erabiltzaileen eskubide eta betebeharrak arautzen ditu.
Aplikazio-eremuari dagokionez, lege honek arautzen dituen kable bidezko garraio-instalazioak zerrendatu dira, egun badaudenak (funikularrak) nahiz etorkizunean ezar daitezkeenak (teleferikoak, teleaulkiak, etab.). Kanpo uzten diren instalazioak ere adierazten dira. Ildo horretan, pertsonak kable bidez garraiatzeko instalazioei buruzko martxoaren 20ko 2000/9/EE Zuzentarauan nahiz hori garatzeko ekainaren 28ko 596/2002 Errege Dekretuan ezarritako zerrenda jarraitu da. Igogailuei dagokienez, oro har, lege honen aplikazio-eremutik kanpo uzten badira ere, aurreikuspen berezia egiten da egun emakida bidez ustiatzen diren zerbitzu publikoko igogailuen inguruan; dagokien udalerriko udalaren eskumenekoak izango dira, hirikoak soilik direlako eta hiri-irisgarritasuneko beharrei erantzuten dietelako. 

Eskumen-araubideari dagokionez, Eusko Jaurlaritzaren eskuduntzak mugatzen dira. Jaurlaritzari dagokio legea arau bidez garatzea eta koordinatzea, bai eta hiriarteko eta berrogeita hamar mila biztanle edo gutxiagoko udalerrietako kable bidezko garraio-instalazioak antolatu, kudeatu, ikuskatu eta zigortzea ere. Halaber, berak egin beharko du legearen 2.1 artikuluan definitutako herri barruko eta herri arteko instalazio guztien ikuskaritza eta segurtasunaren kontrola eta, hala badagokio, zerbitzuan jartzeko baimena eman, ekainaren 28ko 596/2002 Errege Dekretuan xedatutakoaren arabera.
Bestalde, berrogeita hamar mila biztanle baino gehiagoko udalerrietako udalei dagokie eremu urbanoko kable bidezko garraio-instalazioak ezarri, antolatu, kudeatu, ikuskatu eta zigortzea, nahiz eta Eusko Jaurlaritzak ikuskaritza teknikorako eskumena mantentzen duen. Zenbait eskumen udalei esleitu zaizkie, beren eskumenak baliatzen dituzten lurralde-esparruaren ikuspegi orokorretik, udalerrian bizi diren pertsonen mugikortasun-beharrak nahiz instalazio bereziak diren funikularrek eskaintzen dituzten aukera turistiko, estetiko, kultural eta bestelakoak hoberen haiek ezagutzen dituztelako.
Lege honen xede diren instalazioen baldintza teknikoei eta segurtasunekoei dagokienez, sektoreko legeriara igortzen da berariaz. Ildo horretan, Autonomia Estatutuaren 10.32 artikuluak Euskal Autonomia Erkidegoari kable bidezko garraioaren inguruan esleitzen dizkion eskumen esklusiboei eragiten die pertsonak kable bidez garraiatzeko instalazioei buruzko martxoaren 20ko 2000/9/EE Zuzentarauak. Zuzentarau hori oinarrizko lege gisa sartu da gure zuzenbidean Konstituzioaren 149.1.13 artikuluaren babesean, kable bidezko garraio-instalazioak proiektatu, eraiki, zerbitzuan jarri eta ustiatzeko bete beharreko baldintzak arautzeko ekainaren 28ko 596/2002 Errege Dekretuaren bidez. Ildo horretan, gaineratu behar da igogailuen araudi teknikoa eta segurtasunekoa ekainaren 29ko 1995/16/EE Zuzentarauan eta abuztuaren 1eko 1314/1997 Errege Dekretuan biltzen dela. Errege dekretu hori, egoki denean, lege honen Bigarren Xedapen Iragankorrean aipatutako zerbitzu publikoko igogailuei aplikatuko zaie.
II. kapituluak “instalazioaren eta ustiapenaren administrazio-araubidea" izenburua du eta hiru atal ditu. 1. atalak zerbitzu publikoa betetzen duten garraio publikoko instalazioak arautzen ditu eta instalazio horiek ezarri eta zerbitzuan jartzeko prozedura finkatzen du. Aurrez, proiektu bat onartu beharko da, bai eta ustiapen-erregimena ere, eta kontratuaren araubide juridikoari dagokionez, sektore publikoko kontratazioa arautzeko legeriara igortzen du. 2. atala zerbitzu publikorik ematen ez duten garraio publikoko instalazioei buruzkoa da. Instalazio horiek ezarri eta ustiatzeko baldintzak arautzen ditu, eta horretarako aurrez administrazioaren baimena eduki beharko dela ezarri. 3. atalak garraio pribatuko instalazioak arautzen ditu eta aurreko atalean ezarritako prozedurara igortzen du, egoki diren aldaketak eginda. 

III. kapituluak –“Instalazioak ikuskatzea eta kontrolatzea”– arautzen du administrazio-organo eskudunek baliatuko duten ikuskaritza-araubidea, Legearen 5. artikuluan xedatutakoaren arabera. Instalazioek segurtasun-baldintzak betetzen dituztela bermatzeko beharrezko ikuskaritzak eta probak egin beharko dituzte, bai eta enpresa hartzaileak zerbitzua zein baldintzatan ustiatzen duen kontrolatu ere.
IV. kapituluak lege-hausteak, tipifikazioa, erantzukizuna ezartzeko administrazio-prozedura eta egoki bada ezarri beharreko zigorrak biltzen ditu eta, zigorrak ezartzeko prozedurari dagokionez, Euskal Autonomia Erkidegoko herri-administrazioen zigortzeko ahalmenari buruzko otsailaren 20ko 2/1998 Legean xedatutakora igortzen du. Adierazi behar da, arau-hausteen tipifikazioari eta zigorren zenbatekoari dagokienez, arlo bereko beste legeria batzuen irizpidea jarraitu dela.
Azkenik, Legearen azken zatian xedapen gehigarri bat, lau xedapen iragankor bat eta azken xedapen bat biltzen dira.
Horien artean, bigarren xedapen iragankorra azpimarra dezakegu, egun badauden eta emakida administratiboan ustiatzen diren zerbitzu publikoko eta eremu urbanoko igogailuei erreferentzia egiten diena. Aipatutako xedapen iragankorrak ezartzen du igogailu horiek dauden udalerrietako udalak izango direla erakunde emaile, Eusko Jaurlaritza beharrean, igogailuek ematen duten zerbitzua ez baita hirikoa besterik. Irizpide hori bera biltzen da hirugarren xedapen iragankorrean, egun 50.000 biztanle baino gehiagoko udalerrietan dauden eta emakida administratiboan ustiatzen diren zerbitzu publikoko funikularrei erreferentzia egiten dienean. Aipatutako xedapen iragankorrak ezartzen du udalak izango direla erakunde emaile, Eusko Jaurlaritza beharrean, eta emakida horiek lege honetan ezarritako araubide juridikoaren mende geratuko direla.
I. KAPITULUA
XEDAPEN OROKORRAK
1. artikulua.- Xedea.
Lege honen xedea da pertsonak kable bidez garraiatzeko diren eta ibilbide osoa Euskal Autonomia Erkidegoaren lurraldean egiten duten instalazioen proiekzio, eraikuntza, zerbitzuan jartzea eta ustiapena arautzea.
2. artikulua.- Aplikazio-eremua.
1.- Lege honek arautuko ditu honako instalazio hauek:
a) Funikularrak; horien ibilgailuak gurpil gainean edo eusteko bestelako gailuen gainean ibiltzen dira, kable baten edo gehiagoren trakzioaz.
b) Teleferikoak; horien ibilgailuak kable baten edo gehiagoren bidez mugitzen dira, esekiduran; telekabina eta teleaulkiak ere hemen biltzen dira.
c) Teleskiak; kable baten bidez, erabiltzaileak azalera baten gainean herrestan eramaten dituzte.
2.- Lege honen aplikazio-eremutik kanpo geratzen dira:
a) Igogailuak –1995/16/EE Zuzentarauak definitutakoaren arabera–, bigarren xedapen iragankorrean xedatutakoa salbuetsita.
b) Ohiko tranbiak, kable bidez tiratutakoak. 

c) Nekazaritzarako erabilitako instalazioak. 

d) Barraketarako instalazioak, finkoak nahiz mugikorrak, eta jolas-parkeetakoak, astialdian erabiltzen direnak, eta ez garraiobide gisa.
e) Meatzeetako instalazioak eta industrietan ezarri eta erabilitako instalazioak.
f) Kable bidez eragindako ontziak.
g) Kremailera-trenbideak.
h) Kate bidez eragindako instalazioak. 

3.- Salgaiak kable bidez garraiatzeko soilik erabiltzen diren instalazioek berariazko araudia izango dute, nahiz eta osagarri gisa lege hau ere aplikatu ahal izango zaien.
3. artikulua.- Helburuak.
Honako hauek dira legearen berariazko helburuak:
a) Kable bidezko garraio-instalazioen ahalik eta segurtasun-mailarik altuena bermatzea.
b) Instalazio horiek pertsona ororentzat irisgarriak direla bermatzea. 

c) Kable bidezko garraio-instalazio horien eraikuntza eta ustiapena –ibilgailuak ere barne hartuta– ingurumena nahiz lege honek araututako instalazioek izan dezaketen balio kultural, historiko eta estetikoa errespetatuta burutzea.
d) Kable bidezko garraio-instalazioen erabiltzaileen eskubideak babestea.
4. artikulua. Instalazioen sailkapena.
1. Kable bidezko garraio-instalazioak garraio publiko edo pribatukoak izan daitezke:
a) Kable bidezko garraio publikoko instalazioak dira besteren konturako garraio-jarduerarako erabiltzen direnak, prezio baten truke.
b) Garraio pribatuko instalazioak dira norberaren konturako garraiorako erabiltzen direnak, norberaren erabilerarako nahiz instalazioaren titularrek burututako beste jarduera batzuen osagarri gisa erabiltzen direnak.
2. Kable bidezko garraio publikoko instalazioak, ematen duten zerbitzuaren arabera, honela sailka daitezke:
a) Zerbitzu publikoko instalazioak, pertsonen desplazamendu-beharrak asetzen dituztenak, mugikortasunerako eskubidea bermatuta, eta zerbitzu jarraitua ematen dutenak, administrazio eskudunak onartutako egutegien eta, hala badagokio, tarifa eta ordutegien mende.
b) Zerbitzu publikotzat hartzen ez direnak, pertsonak kiroleko edo astialdiko jarduera bat burutzera eraman ohi dituzten instalazioak. 

3. Kable bidezko garraio-instalazioak, beren zerbitzu-eremuaren arabera, honela sailka daitezke:
a) Eremu urbanoko instalazioak, udalerri bakar batean ibiltzen direnak.
b) Hiriarteko instalazioak, udalerri bat baino gehiagotan ibiltzen direnak.
5. artikulua.- Eskumen-araubidea. 
1.- Eusko Jaurlaritzari dagozkio Legea arau bidez garatzeko eta kable bidezko garraioak planifikatu eta koordinatzeko eskumenak.
Eusko Jaurlaritza izango da jarraian adierazten diren zerbitzuak ezarri, antolatu, kudeatu, ikuskatu eta zigortzearen arduradun:
a) Hiriarteko instalazioak.
b) 50.000 biztanle edo gehiagoko udalerrietako eremu urbanoko instalazioak.
Halaber, egoki diren gaikuntza-tituluak emango ditu, hala badagokio, zerbitzu-tarifak ezarriko ditu eta enpresa ustiatzaileak instalazio horien gaineko betebeharrak betetzen dituela kontrolatuko du.
Eusko Jaurlaritzak burutuko du lege honen xede diren herri barruko nahiz hiriarteko kable bidezko garraio-instalazio guztien ikuskaritza eta segurtasunaren kontrola, eta, hala badagokio, zerbitzuan jartzeko baimena emango du, aplikatu beharreko araudi teknikoan ezarritakoaren arabera.
2.- 50.000 biztanle baino gehiagoko udalerrietan, udalek eskumena dute eremu urbanoko kable bidezko garraio-instalazioen zerbitzuak ezarri, kudeatu, ikuskatu eta zigortzeko, bai eta gaikuntza-tituluak eman eta zerbitzu horien tarifa-erregimena ezartzeko ere, aplikatu beharreko legerian ezarritakoari jarraiki. 

6. artikulua.- Sektoreko legeriari egokitzea.
Kable bidezko garraio-instalazioak eraiki, zerbitzuan jarri eta ustiatzerakoan, lege honetan xedatutakoaz gain, makinen eraikuntza, instalazio eta funtzionamenduko, segurtasuneko, suteak prebenitzeko sistemetako eta ingurumeneko indarrean dauden xedapenetatik ondorioztatutako betebehar guztiak bete beharko dira, bai eta eragiten dien sektoreko beste edozein xedapen ere, bereziki, irisgarritasunari buruzkoak.
7. artikulua.- Instalazioen segurtasuna.
1.- Kable bidezko garraio-instalazioak muntatu eta zerbitzuan jarri ahal izateko baldintza da pertsonen eta, hala badagokio, ondasunen segurtasuna eta osasuna arriskuan ez jartzea; instalazio horien segurtasun-elementu eta -neurriak ezagutzen eta teknikaren bilakaeraren ondorioz arlo honetan onartuko diren arauen araberakoak izango dira.
2.- Eraikuntza eta mantentze-lanak aplikatu beharreko baldintza teknikoen eta segurtasun-estandarraren arabera egingo dira eta aurreikusitako erabilera kontuan hartuta soilik erabili ahal izango dira. Helburu hori dela-eta, Eusko Jaurlaritzak eska diezaieke instalazioak ustiatzen dituzten pertsona fisiko edo juridikoei beharrezkoak diren hobekuntza, aldaketa, berrikuspen eta probak egiteko.
3.- Era berean, Eusko Jaurlaritzak eskatuko du norberaren babeseko eta ebakuazioko plan bat aurkezteko. Plan horrek bermatuko du jarduerak eragindako arrisku guztiak kontrolatuta daudela, gerta daitezkeen larrialdiak aurreikusiko ditu, bai eta egoera horietan hartu beharreko neurriak ere. Hori guztia babes zibileko eta larrialdien kudeaketako legerian xedatutakoaren arabera egingo da.
4.- Kable bidezko garraio-instalazioen ustiatzaileek Eusko Jaurlaritzari jakinaraziko diote instalazio horien inguruan gertatutako edozein istripu edo gorabehera, horrek ezertan galarazi gabe, hala dagokionean, gainerako administrazio eskudunei ere informazioa emateko betebeharra.
8. artikulua.- Kable bidezko Garraio-instalazioen Erregistroa.
1.- Eusko Jaurlaritzak Kable bidezko Garraio-instalazioen Erregistroa sortu ahal izango du, erregelamendu bidez. Bertan inskribatuko dira lege honen baitako kable bidezko garraio-instalazioak, egun badaudenak nahiz, egoki den gaikuntza-titulua ematen zaienean, berriak. Inskripzioan adieraziko dira instalazioaren eta ustiapenaren titular edo arduradunen ezaugarri nagusiak, Erregistroaren araudiak xedatzen duenaren arabera. 

2.- Hala eta guztiz ere, egoki denean, administrazio eskudun bakoitzak ezarri ahal izango du erregistro bat, nahiz eta Kable bidezko Garraio-instalazioen Erregistroarekin koordinatu beharko den.
9. artikulua.- Afekzio-eremua.
1.- Eraikuntza-proiektua onartzeko ebazpenean ezarritako afekzio-eremuak bermatu behar ditu instalazioaren funtzionaltasuna eta erabiltzaileen eta hirugarren pertsonen segurtasuna. 

2.- Afekzio-eremutzat jotzen dira, 1. lerrokadan ezarritakoaren ondorioetarako, instalazioak funtzionamenduan okupatzen duen azalera eta beharrezko segurtasun-distantziak, aplikatu beharreko arau teknikoek ezarritakoaren arabera.
3.- Afekzio-eremua instalazioa eraiki eta mantentzeko eta pertsonen salbamendurako legezko zortasunaren mende geratuko da. 

4.- Kable bidezko garraio-instalazio baten afekzio-eremuan kokatzen diren eta instalazioaren ustiapenari eragin diezaioketen obrak burutzeko, administrazio eskudunaren baimena beharko da. Baimen hori ukatu egingo da obra instalazioaren edo erabiltzaileen segurtasunerako arriskutsua bada.
10. artikulua.- Erabiltzaileen eskubideak.
1.- Kable bidezko garraio-instalazioen erabiltzaileek kontsumitzaile eta erabiltzaileen legerian jasotako eskubideak dituzte. Ildo horretan, eskubidea dute, garraio-titulua erosi ondoren, kable bidezko garraio publikoko instalazioak erabiltzeko, administrazioak onartu dituen edo jakinarazi dizkioten tarifen arabera. 

2.- Garraio-kontratuek kontsumitzaile eta erabiltzaileen legerian xedatutakoa bete behar dute. Zerbitzuaren erabiltzaileei eragiten dieten kontratazio-baldintza orokorrak, aurrez, zerbitzu horren gaineko eskumena duen administrazioak baimendu behar ditu, zerbitzuaren ustiatzaileak eskatuta. 

3.- Kable bidezko garraioaren ustiapenaren titularrek zerbitzuaren erabiltzaileen eskura jarri beharko dute erreklamazio-liburu edo -orri bat, indarrean dagoen araudiak ezarritako ereduaren araberakoa.
4.- Kable bidezko garraio publikoko instalazioen titularrek mugikortasun murriztuko pertsonei horietara iristeko aukera bermatzeko beharrezko neurriak hartu beharko dituzte, arlo horretako berariazko araudiaren arabera.
5.- Lege honen aplikazio-eremuan sartzen diren bidaiariak garraiatzeko instalazioetan euskararen eta gaztelaniaren erabilera bermatuko da herritarrentzako ohar eta komunikazioetan, eta kontsumitzaile eta erabiltzaileen hitzkuntza-eskubideak errespetatuko dira.
11. artikulua.- Erabiltzaileen betebehar eta debekuak.
Kable bidezko garraio-zerbitzuen erabiltzaileek honako betebehar hauek dituzte:
a) Garraio-zerbitzua erabiltzeko behar den garraio-titulua, behar den bezala baliozkotuta, gainean eramatea, bai eta instalazioen barruan daudenean ere, eta zerbitzuko langileei erakustea, hala eskatzen dietenean.
b) Administrazioak onartu edo baimendutako instalazioaren erabilera-arauak errespetatzea eta langileak zerbitzuaren erabileraren eta segurtasunaren inguruan emandako jarraibideei jaramon egitea, bai eta begibistan jarritako kartel eta osagarrietan adierazitako jarraibideei ere; halaber, ustiapenaren titularrari jakinarazi beharko zaio edozein anomalia.
c) Gainerako erabiltzaileekin eta zerbitzuko langileekin jokabide zuzena eta errespetuzkoa izatea, eta instalazioak kaltetu edo honda ditzaketen ekintzak saihestea.
II. KAPITULUA
INSTALAZIOAREN ETA USTIAPENAREN ADMINISTRAZIO-ARAUBIDEA
1. atala
Pertsonak kable bidez garraiatzeko zerbitzu publikoko instalazioak
12. artikulua.- Prozedura hastea.
1.- 4. artikuluaren arabera zerbitzu publikokoak diren garraio publikoko kable bidezko instalazioak ezartzea administrazio publiko eskudunei edo, sektore publikoko kontratazioari buruzko legerian ezarritako kasuetan, gaitasun legal, tekniko eta ekonomiko nahikoa duela egiaztatzen duen edozein pertsona fisiko edo juridikori dagokie. Edonola ere, instalazio horien titulartasuna publikoa izango da.
2.- 1. lerrokadan adierazitako instalazioak ezarri eta zerbitzuan jartzeko baimena izapidetu aurretik, zerbitzuaren eta behar diren obren ustiapen-proiektuak onespena izan beharko du, kapitulu honetan araututako prozeduraren arabera.
3-. 1. lerrokadan adierazitako instalazioen aldaketa nabarmenak izapidetzeko, instalazioak ezarri eta zerbitzuan jartzeko prozedura bera jarraituko da. Gainerako aldaketak burutzeko, administrazio eskudunaren aurreko jakinarazpena soilik eskatuko da.
Ondorio guztietarako, funtsezko aldaketatzat hartzen dira, Europar Batasunaren pertsonak kable bidez garraiatzeko instalazioei buruzko araudian eta transposizio-araudian xedatutakoarekin bat, instalazioen ezaugarri, azpisistema edo segurtasun-osagai esanguratsuenan egiten diren aldaketak.
13. artikulua.- Zerbitzua eta behar diren obrak ustiatzeko proiektua.
1.- Garraio publikoko kable bidezko instalazioak ezartzeko proiektuak instalazioak ase beharreko beharren deskripzio-memoria bildu beharko du eta, gutxienez, honako alderdi hauek justifikatu:
a) Instalazioak indarrean dauden hirigintza-zehaztapenen araberakoak izatea;
b) Instalazioak lurralde-arloan koherenteak izatea eta, hala badagokio, lurralde-antolamenduko tresnetara egokitzea;
c) Lanaren eta obren deskribapena eta instalazioaren oinarrizko ezaugarriak;
d) Eragin- edo afekzio-eremua;
e) Segurtasun-analisia eta dagokion segurtasun-txostena;
f) Inbertsioa justifikatzeko azterlan ekonomikoa eta horren arabera proposatzen diren tarifak;
g) Ingurumen-inpaktuaren azterlana, aplikatu beharreko erregelamenduan aurreikusitakoaren arabera egin behar bada;
h) Ustiapen-erregelamenduaren proposamena, larrialdiko egoeretarako norberaren babeseko plana eta instalazioa geratzen denerako ebakuazio-plana bilduko dituena.
i) Arauz ezarritako gainerako dokumentazioa.
2.- Proiektu horrek kable bidezko garraio-instalazioei aplikatu beharreko berariazko erregelamendu teknikoaren xedapenen araberakoa izan beharko du.
14. artikulua. Jendaurreko informazioa eta txostenak.
1.- Zerbitzu publikotzat hartzen diren kable bidezko garraio publikoko instalazioak ezartzeko edo horiek nabarmen aldatzeko proiektuak jendaurrean jarriko dira hilabetez. 
2.- Jendaurreko informazioko aldi horretan, instalazioa eraiki nahi den lurralde-esparruan eskumena duten toki-erakundeek, babes zibileko organo eskudunak –larrialdiko egoeretarako planari dagokionez– eta instalazioak eragin ditzakeen gainerako erakunde edo administrazio publikoek txostena egingo dute. Hilabeteko epean ez badira jasotzen eskatutako txostenak, prozedura izapidetzen jarraitu ahal izango da.
Era berean, Eusko Jaurlaritzan garraio arloko eskumena duen sailari aurkeztu beharko zaio nahitaezko txosten loteslea egin dezan, 13.2 artikuluan aipatzen den berariazko erregelamendu teknikoan xedatutakoarekin bat datorren argitzeko.
3.- 2. lerrokadan jasotako jendaurreko informazio-aldiaren izapide horretan bertan, ingurumen-inpaktuaren azterlanari dagokion izapidea ere beteko da, ingurumen-inpaktuari buruzko adierazpena, aplikatu beharreko legerian aurreikusitakoaren arabera, nahitaezkoa denean.
4.- Jendaurreko erakustaldiaren epea amaitutakoan eta Eusko Jaurlaritzak egindako nahitaezko txostena jasotakoan, 1. artikuluan aipatutako administrazio eskudunak, izapide horretan aurkeztutako alegazioak baloratu beharko ditu eta ingurumen-inpaktuaren gaineko adierazpenaren aginduak jaso, proiektua onartu ahal izateko.
15. artikulua.- Proiektua onartzea eta herri onurakotzat aitortzea.
1.- Administrazio eskudunak erabaki behar du 13. artikuluan aipatutako proiektua onartu behar den, proiektua aurkeztu denetik kontatzen hasita 6 hilabeteko epean. Adierazitako epean ez bada berariazko ebazpenik eman, ezetsitzat joko da. Hala ere, egoki diren errekurtsoak aurkeztu ahal izango dira dagokion administrazio-organoan.
2.- Proiektua onartzeko ebazpena emateko, instalazioa onura publiko edo gizarte-interesekotzat jo beharko da, eta okupazio-beharra –nahitaezko desjabetzearen ondorioetarako–, aldi baterako okupazioa eta zor berriak ezarri edo daudenak aldatu –beharrezkoa bada– beharko dira, nahitaezko desjabetzeari buruzko legerian aurreikusitakoaren arabera. Horretarako, jabari publikokoak ez diren eta proiektua burutu ahal izateko eskuratu edo okupatu behar diren ondasun eta eskubideen zerrenda bildu beharko du proiektuak.
16. artikulua.- Eraikuntza eta ustiapena.
1.- Zerbitzu publikoko kable bidezko garraio-instalazioen eraikuntza eta ustiapena zuzenean egin ahalko du administrazioak edo zeharka, horretarako kontratuaren esleipena jasotzen duen pertsonaren bidez.
2.- Zerbitzu publikoko kable bidezko garraio-instalazioak eraiki eta ustiatzeko kontratuak zerbitzu horiek ezarri eta kudeatzeko eskumena duen administrazioak esleituko ditu, sektore publikoko kontratazioari buruzko legeriak zehazten dituen prozeduren eta esleipen-moduen arabera.
3.- Zerbitzu publikoko kable bidezko garraio-instalazioak eraiki eta ustiatzeko kontratuak sektore publikoko kontratazioari buruzko legerian ezarritako edozein modutan egin ahal izango dira.
17. artikulua.- Kontratuen baldintzak.
1.- Kontratuek ezarri behar dituzte, eraikuntza eta ustiapenekoak nahiz kable bidezko garraio-instalazioen ustiapenekoak soilik izan, kontrataziorako baldintzak eta alderdien eskubide eta betebeharrak, eta sektore publikoko kontratazioari buruzko legerian ezarritakoa bete beharko da beti.
2.- 1. lerrokadan aipatutako kontratuen klausulen agiriak ezarri behar du kontratistaren ordainsaria; eta kontratuak irauten duen bitartean eutsi egin behar zaio ordainsariaren orekari. Ordainsaria kalkulatuko da halako moldez non, ondo eta modu antolatuan administratuz gero, aukera emango duen zerbitzua ezartzeko kostua amortizatzeko, ustiapen-gastuak ordaintzeko eta industria-onura txukun bat lortzeko. 

3.- Kontratistak eskubidea dauka kontratuan agindutako kontraprestazio ekonomikoa jasotzeko, horien artean sartzen direlarik erabiltzailearen konturako tarifak. Administrazio eskudunak tarifa horiek berrikusteko baimena eman dezake, kostuen bilakaerak kontratuaren oreka ekonomikoa desorekatzen badu. Gainera, kontratistak administrazioari kanon bat ordaindu beharra izan dezake, eraikuntza-gastuak konpentsatzeko, baldin eta kontratuan berariaz hala ezartzen bada. 

4.- Kable bidezko garraio-instalazioen eraikuntza edo ustiapenerako sinatutako kontratuak ezin izango dira administrazio eskudunaren baimenik gabe besterendu, sektore publikoko kontratazioari buruzko legerian xedatutakoari jarraiki.
5.- Zerbitzu publikotzat hartzen diren kable bidezko garraio publikoko instalazioak ezin dira enbargatu.
18. artikulua.- Kontratuen indarraldia.
1.- Kable bidezko garraio-instalazioen ustiapena beti aldi baterakoa izaten da eta kontratuan zehaztu behar da iraupena, proiektuan aurreikusi diren eta administrazio eskudunak onartu dituen amortizazio-epeen arabera; hala ere, inoiz ez da sektore publikoko kontratazioari buruzko legerian ezarritakoa baino luzeagoa izango.
2.- Kontratuak luzatu ahal izango dira, sektore publikoko kontratuei buruzko legerian ezarritako kasuetan, baina ezin izango da artikulu honen 1. lerrokadan ezarritako gehieneko epea gainditu.
19. artikulua.- Kontratuak azkentzeko arrazoiak.
1.- Kable bidezko garraio-instalazioen eraikuntzaren eta ustiapenaren inguruko kontratuak azkentzeko arrazoiak dira, baliogabetasun-kasuez aparte, hasieran ezarritako epea edo, hala badagokio, 18. artikuluan xedatutakoaren arabera erabakitako luzapenaren ondoriozkoa amaitzea, edo kontratua suntsitzea. 
2.- Oro har, eraikuntza eta ustiapeneko edo ustiapen soileko kontratuak horiek egiterakoan adierazitako epea amaitutakoan edo, luzapenik izan bada, luzapen hori amaitutakoan azkenduko dira. Zerbitzua emateari uzten bazaio edo hori gertatzeko hur-hurreko arriskua badago, zerbitzu horren gainean eskumena duen administrazioak larrialdi-neurri bat hartu ahal izango du: zuzeneko esleipenera jo, kontratua luzatzeko akordio formala onartu, edo operadorea zerbitzu publikoko hainbat betebehar eskaintzera behartu. Zerbitzu publikoko operadoreak eskubidea izango du zerbitzu publikoko hainbat betebehar eskaintzera behartzen duen erabakiaren kontra jotzeko. Larrialdi-neurri gisa zuzenean esleitzen den, luzatzen den edo inori ezartzen zaion zerbitzu publikoko kontratuak ezin izango du bi urteko epea gainditu.
Hala eta guztiz ere, kontratistak bere betebeharrak bete baditu, eta kontratuaren administrazio-klausulen agirian berariaz hala aurreikusita badago, administrazio kontratatzaileak kontratua berritzea erabaki ahal izango du, interes publikorako egoki diren aldaketak eginda prestazioaren baldintzetan; hala ere, epe berriak ez du gaindituko sektore publikoko kontratazioari buruzko legeriak ezarritako gehieneko epea.
20. artikulua.- Kontratua suntsiarazteko arrazoiak.
Kable bidezko garraio-instalazioen eraikuntza edota ustiapenari buruzko kontratuak suntsiarazteko kausak dira sektore publikoko kontratazioari buruzko legerian ezarritakoak, kontratistak kontratua ez betetzeagatiko iraungitzea barne.
21. artikulua.- Kontratua suntsiarazteak dakartzan ondorioak.
Kontratuak suntsiarazteak dakartzan ondorioei dagokienez, sektore publikoko kontratuen legerian xedatutakoa beteko da.

2. atala
Pertsonak kable bidez garraiatzeko instalazioak, zerbitzu publikokoak ez direnak
22. artikulua.- Prozedura eta dokumentazioa.
1.- 4. artikuluaren arabera zerbitzu publikotzat hartzen ez diren kable bidezko garraio-instalazioak eraiki eta ustiatzeko, proiektua onartu beharko da eta administrazioak ustiatzeko baimena eman beharko du, lege honetan ezarritako prozedurari jarraiki.

2.- Zerbitzu publikokoak ez diren kable bidezko garraio publikoko instalazioak ezartzea administrazio publikoei edo gaitasun legal, tekniko eta ekonomiko nahikoa duela egiaztatzen duen edozein pertsona fisiko edo juridikori dagokie.
3.- Prozedura hasi nahi duten pertsona edo erakundeek eskaera administrazio eskudunari aurkeztu beharko diote. Eskaerak Herri Administrazioen Araubide Juridikoaren eta Administrazio Prozedura Erkidearen azaroaren 26ko 30/1992 Legearen 70. artikuluan ezarritako baldintzak bete beharko ditu, eta, proiektuarekin batera aurkeztu beharko da. Proiektuan honako dokumentu hauek jaso beharko dira:
a) Sustatzailearen gaitasun legal, tekniko eta ekonomikoaren egiaztapena.
b) Instalazioa interesgarria eta komenigarria dela justifikatzeko memoria.
c) Eraikuntza-proiektua, teknikari gaituak sinatuta; gutxienez, indarrean dagoen legeria teknikoan ezarritako dokumentazioa bilduko du.
d) Ustiapen-erregelamenduaren proposamena, larrialdiko egoeretarako norberaren babeseko plana eta instalazioa gelditzen den kasuetarako ebakuazio-plana bilduko dituena.
e) Ingurumen-inpaktuaren gaineko azterlana, aplikatu beharreko erregelamenduaren arabera beharrezkoa bada.
f) Memoria ekonomikoa eta instalazioa erabiltzeko proposatzen diren tarifak, prezioan, garraio-zerbitzuaz gain, bestelako prestazio osagarriak biltzen ez badira.
g) Segurtasun-analisia eta dagokion segurtasun-txostena.
h) Instalazioek udalerrian indarrean dauden hirigintza-zehaztapenak betetzen dituztela adierazten duen txostena.
i) Arauz ezarritako gainerako dokumentazioa.
23. artikulua.- Jendaurreko informazioa eta txostenak.
1.- 22. artikuluak aipatzen duen proiektua jendaurrera atera beharko da, hilabeteko eperako. Aldi berean, instalazioa eraiki nahi den lurralde-esparruan eskumena duten toki-erakundeek, babes zibileko organo eskudunak –larrialdiko egoeretarako planari dagokionez– eta instalazioak eragin ditzakeen gainerako erakunde edo administrazio publikoek txostena egingo dute. Hilabeteko epean ez badira jasotzen eskatutako txostenak, prozedura izapidetzen jarraitu ahal izango da.
Era berean, Eusko Jaurlaritzari aurkeztu beharko zaio nahitaezko txosten loteslea egin dezan, 24.1 artikuluan aipatzen den berariazko erregelamendu teknikoan xedatutakoarekin bat datorren argitzeko.
1. lerrokada honetan jasotako jendaurreko informazio-aldiaren izapide horretan bertan, ingurumen-inpaktuaren azterlanari dagokion izapidea ere beteko da, ingurumen-inpaktuaren adiearzpena, aplikatu beharreko legerian aurreikusitakoaren arabera, nahitaezkoa denean.
2.- 1. lerrokadan aipatutako jendaurreko erakustaldiaren epea amaitutakoan eta Eusko Jaurlaritzak egindako nahitaezko txostena jasotakoan, 1. artikuluan aipatutako administrazio eskudunak, izapide horretan aurkeztutako alegazioak baloratu beharko ditu eta ingurumen-inpaktuaren adierazpenaren aginduak jaso, proiektua onartu ahal izateko.
24. artikulua.- Proiektua onartzea.
1.- Administrazio eskudunak erabaki behar du eraikuntza-proiektua onartu behar den, 22. artikuluan aipatutako eskaera aurkeztu ondorengo 6 hilabeteko epean, txostenak eta proiektuak aplikatu beharreko araudiak betetzen dituzten kontuan izanda. Epe horretan ez bada berariazko ebazpenik eman, interesdunak eskaera ezetsitzat jo beharko du. 

Proiektu horrek kable bidezko garraio-instalazioei aplikatu beharreko berariazko erregelamendu teknikoaren xedapenen araberakoa izan beharko du.
2.- Proiektua onartzen denean hasi ahal izango dira instalazioa eraikitzeko lanak, nahiz eta beharrezkoa izango den sustatzaileak gainerako administrazio publikoen aginduzko baimen edo lizentziak izatea, eta hirugarrenen eskubideak errespetatu beharko diren.
3.- Lanak burutzen diren bitartean, administrazioaren zerbitzu teknikoek obrak onartutako proiektuaren arabera burutzen direla egiaztatzeko beharrezko ikuskaritzak burutu ahal izango dituzte, eta horretarako egoki deritzeten dokumentuak aurkezteko eskatu ahal izango dute.
25. artikulua.- Ustiapenerako administrazio-baimena.
1.- Zerbitzu publikokotzat hartzen ez den kable bidezko garraio-instalazioaren lanak amaitutakoan, interesdunak ustiapenerako baimena emateko eskatu behar dio administrazio eskudunari.
Eskaerarekin batera, instalazioaren funtzionamenduak eragin ditzakeen kalteak estaltzeko erantzukizun zibileko asegurua baduela egiaztatzeko dokumentazioa aurkeztu beharko da, horrek ezertan galarazi gabe, indarrean dagoen araudian xedatutakoaren araberako derrigorrezko aseguruak kontratatu beharra. Instalazioaren baldintza teknikoak erregulatzen dituzten arauek ezarritako gainerako dokumentazioa ere aurkeztu beharko du.
2.- Administrazio eskudunak, bere aldetik, Eusko Jaurlaritzari bidaliko dio eskaera, eta horri dagokio zerbitzuan jartzeko baimena ematea, instalazioa onartutako proiektuarekin eta segurtasun-arau teknikoekin bat datorrela eta behar bezala funtzionatzen duela egiaztatutakoan. Zerbitzuan jartzeko baimen hori nahitaezkoa da ustiapenerako administrazio-baimena lortzeko.
3.- Aurreko izapide horiek betetakoan, administrazio eskudunak ustiapenerako baimena emango du. Aurreko lerrokadetan agindutako dokumentazioa aurkeztu eta hilabeteko epean ez bada baimenik eman, berariazko ebazpenaren bidez, eskaera baietsitzat joko da.
26. artikulua.- Baimena lortzeko baldintzak.
1.- 25. artikuluak araututako ustiapenerako administrazio-baimenaren indarraldia urtero berritu beharko da eta egiaztatu beharko da baimenaren titular diren erakundeek hasierako baldintzak betetzen dituztela eta instalazioak aplikatu beharreko arau teknikoetan agindutako ikuskaritzak gainditu dituela eta oraindik ere errespetatzen direla indarrean dagoen araudian ezarritako segurtasun-baldintzak.
2.- 1. lerrokadan aipatutako baimenak ezarri behar ditu erakunde titularren eskubide eta betebeharrak eta instalazioaren ustiapenean bete beharreko baldintzak.
3.- Instalazio batek ez baditu betetzen indarrean dauden arauek ezarritako segurtasun-baldintzak, ustiapena eten ahal izango da horiek betetzen diren arte, bai eta ez betetzearen ondoriozko erantzukizunak eskatu ere. Ezarritako epean ez badira baldintzak betetzen, dagokion administrazio-espedientea hasi eta ustiatzeko baimena kendu ahal izango da, administrazio-ebazpen arrazoitua emanda.
27. artikulua.- Instalazioen aldaketa eta besterentzea.
1.- Zerbitzu publikokotzat hartzen ez den garraio publikoko kable bidezko edozein instalazio edo hori ustiatzeko baldintzak nabarmen aldatzeko, administrazio eskudunaren baimena beharko da, instalazio horiek ezartzeko kapitulu honetan araututako prozedura izapidetu ondoren. Gainerako aldaketak burutzeko organo eskudunaren aurreko jakinarazpena soilik onartuko da.
2.- Zerbitzu publikokotzat hartzen ez den garraio publikoko kable bidezko instalazio baten titulartasuna besterentzeko, administrazio eskudunak ebazpen bidez baimena eman behar du.
3.- Egiten diren inbertsio guztiak administrazio eskudunak onartu beharko ditu aurrez, bai eta hori amortizatzeko epeei buruzko azterlan ekonomikoa ere.
4.- Administrazio eskudunak zerbitzuaren ustiatzaileari ezar diezaioke material finko edo mugikorrean inbertsioak egiteko betebeharra, egun dagoenak segurtasun-baldintzak betetzen ez baditu edo zerbitzuaren beharrei erantzuteko ez bada egokia.
3. Atala
garraio pribatuko instalazioak
28. artikulua.- Araubide juridikoa.
Pertsonak garraiatzeko kable bidezko instalazio pribatuak ezarri aurretik, eraikitze-proiektuaren onarpena eta ustiatzeko baimena beharko dira, kapitulu honen 2. atalean ezarritako prozedurari jarraiki, eta, instalazioen ezaugarri berezien arabera, kasuan kasu behar diren aldaketekin. 

III. KAPITULUA
INSTALAZIOAK IKUSKATZEA ETA KONTROLATZEA
29. artikulua.- Ikuskatze-araubidea.
1.- Administrazioko organo eskudunek ikuskatuko dituzte lege honetan arautzen diren zerbitzuak, 5. artikuluan ezarritakoaren arabera. Ikuskatze-lanak egiten dituzten teknikariak edo administrariak, zeregin horiek gauzatzerakoan, aginte publikotzat joko dira ondorio guztietarako, eta erabateko independentziaz arituko dira. Gainera, beren zeregina modu eraginkorrean betetzeko beharrezko jotzen badute, segurtasun indarren eta gorputzen laguntza eskatu ahal izango dute.
2.- Ustiapenenaren titularrak diren erakundeak, enpresa horietako langileak, erabiltzaileak, eta, oro har, lege honetan arautzen diren zerbitzuak ematen parte hartzen dutenak edo lege honen arauen ondorioak hartzen dituztenak behartuta daude ikuskatze-lana esleituta duenari ibilgailuetarako eta instalazioetarako sarbidea erraztera, baita ezinbestekotzat jotzen den dokumentaziorako sarbidea ere.
Erabiltzaileei dagokienez, euren burua identifikatu beharko dute, ikuskariek hala eskatuz gero.
3.- Ikuskatze-zerbitzuen aktetan eta txostenetan jasotako gertakariak frogatzat joko dira, interesdunek euren eskubideen edo interesen defentsan aipatzen edo ekartzen dituzten probei kalterik egin gabe.
4.- Kable bidezko garraio-kontuetan ikuskatze-lanak egiten dituzten langileek egin beharrekoak egin beharko dituzte instalazioetan arauzko berrikuspenak eta probak egiten direla egiaztatzeko, instalazioen kontserbazioari eta mantenuari buruzko kontu guztiei dagokienez, zerbitzua eman eta ustiatzeko baldintzak kontrolatzeko, eta, hala badagokio, dagozkion salaketak egiteko. Segurtasunerako arrisku larria eta hur-hurrekoa dagoela ikusiz gero, kautela gisa zerbitzua geldiaraztea agindu ahal izango da, eta Euskal Autonomia Erkidegoko Herri Administrazioen zigortzeko ahalmenari buruzko otsailaren 20ko 2/1998 Legean salbuespenez kautelazko neurriak hartzeari buruz ezarritakoa aplikatuko da. 

5.- Ikuskatze-lana, 1. lerrokadan aipatzen dena, ofizioz gauzatu daiteke, edo, bestela, erakunde, organismo edo pertsona fisiko zein juridiko batek egindako salaketa baten ondorioz.
6.- Ikuskatzeko ahalak kable bidezko garraioko zerbitzu publikoa ustiatzen duten enpresei eman ahal izango zaie, erabiltzaileek eta, oro har, hirigarrenek legean eta legea garatzeko araudian ezarritako arauak betetzen direla gertutik zaintzeari dagokionean. Ikuskatze-lanak egiten dituzten langileek, zerbitzu hori ematen ari direnean edo zerbitzu horien ondorioz, agintaritzaren agente izango dira, baldin eta inork aurre egiten badiete, atentaturen bat egiten badute edo beraien kontra, ahoz edo egitez desmen egiten badute, dagozkien erantzunkizunak exijitzearen ondorioetarako. Langile horiek, gertatutakoak akta batean jaso beharko dituzte, eta administrazio eskudunari bidali, zigor-espedientea hasteko. 
30. artikulua.- Kontrol-agiriak.
Lege honetan aurreikusitako zerbitzuak eta jarduerak egiten dituzten pertsonek bete eta gorde beharko dute, euren enpresa-egoitzan, ezartzen den dokumentazio administratiboa edo estatistikoa, betiere datu hauek jasota: emandako zerbitzuak, jasotako tarifak, garraiatutako pertsona-kopurua, jasotako erreklamazio-kopurua, baita segurtasunarekin zerikusia duen edozein arazo edo gorabehera ere.
IV. KAPITULUA
ZIGOR-ARAUBIDEA
31. artikulua.- Erantzukizuna.
1.- Euskal Autonomia Erkidegoko Herri Administrazioen zigortzeko ahalmenari buruzko otsailaren 20ko 2/1998 Legean ezarritakoaren arabera, lege honen bidez ezartzen da honako hauek izango direla arau-hausteengatiko erantzukizun administratiboaren erantzule: 
a) Emakidaren edo baimenaren titularra den pertsona fisikoa edo juridikoa, arau-hausteak Administrazioaren emakida edo baimena behar duten garraiatzeetan edo jardueretan egiten direnean.
b) Instalazioaren jabea edo errentaria den pertsona fisikoa edo juridikoa edo garraio-zerbitzua emateaz arduratzen dena, arau-hausteak zerbitzua emateko gaitzeko Administrazioak eman beharreko aginduzko titulua izan gabe eginiko garraiatzeetan edo jardueretan egiten direnean.
c) Instalazioen erabiltzaileak, arau-hausteak 34. artikuluko m) eta n) idatz-zatietan eta 35. artikuluko d), e) f) eta g) idatz-zatietan tipifikatutakoak direnean.
2.- Erantzukizun administratiboa eskatuko zaie 1. lerrokadako a) eta b) idatz-zatietan aipatzen diren pertsona fisiko edo juridikoei, alde batera utzita erantzukizun horren kausa diren egiteak edo ez-egiteak beraiek edo euren enpresako langileek gauzatu dituzten materialki; nolanahi ere, arau-hausteak materialki egotzi ahal zaizkien pertsonen kontra ere egoki diren ekintzei ere ekin ahalko zaie, egokitzat joz gero.
32. artikulua.- Arau-hausteen definizioa eta sailkapena.
1.- Lege honen arabera tipifikatutako eta zigortutako pertsona erantzuleen egiteak edo ez-egiteak arau-hauste administratiboak dira.
2.- Kable bidezko garraioa erregulatzen duten arauen kontrako arau-hausteak oso larriak, larriak eta arinak izan daitezke.
33. artikulua.- Arau-hauste oso larriak.
Hauek dira arau-hauste oso larriak, lege honen ondorietarako:
a) Garraio-zerbitzua horretarako gaitzen duen aginduzko titulua izan gabe ematea.
b) Garraio-zerbitzua pertsonen segurtasunean eragin dezaketen moduan ematea, arrisku larria eta zuzenekoa den heinean, eta, bereziki, honela:
1. Segurtasun-baldintzak bete gabe ematea zerbitzua; baldintzok zerbitzua emateko gaitzen duen tituluan, ustiatzeko erregelamenduan edo bestelako arau tekniko aplikagarrietan, instalazioa berrikusteari eta mantentzeari buruzkoetan, ezartzen dira.
2. Baimendutako baino pertsona-kopuru handiagoa garraiatzea.
3. Pertsonen segurtasuna bermatzeko Administrazioak agindutako hobekuntzak edo aldaketak ez egitea instalazioan.
c) Ikuskatze-zerbitzuei lana egiten ez uztea edo lana oztopatzea, euren funtzioak eragotziz edo atzeratuz, bai eta ikuskatze-zerbitzuek euren funtzioak betetzen ari direla emandako jarraibideei edo egindako eskaerei, osorik edo partzialki, jaramonik ez egitea ere.
d) Lege honek edo beste arau aplikagarri batzuek ezarritako ezinbesteko aseguruak indarrean ez izatea, gertakari hori zigor-arloko arau-haustea ez denean.
e) Kontratuaren titularra den enpresak berak zerbitzua ez ustiatzea. 

f) Edozein arau-hauste larri berriz egitea, lehen egindako arau-haustea preskribatzeko epea amaitu ez denean.
34. artikulua.- Arau-hauste larriak.
Hauek dira, lege honen ondorioetarako, arau-hauste larriak:
a) Gaitzen duen tituluaren funtsezko baldintzak ez betetzea, salbu eta arau-hauste oso larritzat jo behar denean. Lege honen ondorioetarako, funtsezkotzat jotzen dira zerbitzuaren funtsa osatzen duten baldintzak eta zerbitzua baimentzeko eskatzen diren betekizunak gordetzea, eta, edonola ere, zerbitzua emateko gaitzen duen tituluaren baldintza-agirian horrela agertzen direnak.
b) Ezinbesteko berrikuspenak ez egitea, salbu eta, 33.b) artikuluan ezartzen denaren arabera, arau-hauste oso larritzat jo behar direnean.
c) Tarifa-araubidea ez betetzea.
d) Instalazioak eraikitzea, edo aldatzea, dagokion proiektua onartu gabe.
e) Ikuskatze-zerbitzuei jarduten ez uztea, edo oztopatzea, salbu eta, 33.c) artikuluak ezartzen duenaren arabera, arau-hauste oso larritzat jo behar bada.
f) Administrazio eskudunari ez jakinaraztea instalazioan izandako matxurak edo gorabeherak, edo erabiltzaileei edo beste pertsona batzuei eragindako kalteak, hori egitera behartuta baitago.
g) Erreklamazio-liburuak edo -orriak ez izatea instalazioaren erabiltzaileen eskura, eta ez jakinaraztea administrazioko organo eskudunari egindako erreklamazioak edo kexak, ezarritako eran eta epean.
h) 33. artikuluan tipifikatutako edozein arau-hauste egitea, elkartzen diren zirkunstantziak kontuan hartuta, arau-hauste oso larritzat jo behar ez denean.
f) Edozein arau-hauste arin berriz egitea, lehen egindako arau-haustea preskribatzeko epea amaitu ez denean. 

j) Emakida bertan behera uztea edo zerbitzuak etetea zentzuzko kausarik izan gabe eta Administrazioak berariazko oniritzirik eman gabe.
k) Ezarritako espedizio- edo zerbitzu-egutegia ez betetzea, emakida bertan behera uztea ez denean.
l) Zerbitzua ematen duen enpresak eraman behar duen edozein kontabilitate-, estatistika- edo kontrol-agiri edo horietan jasotako datuak faltsutzea.
m) Garraioaren, erabiltzaileen edo instalazioen segurtasunerako arrisku larria eragin dezakeen edozer egitea. 

n) Edozein obra edo instalazio, horien elementu funtzionalak edo, oro har, zerbitzuaren edozein elementu edo zirkulazioaren antolamendu, norabide eta segurtasunarekin zuzeneko lotura duen azpiegiturako edozein elementu suntsitzea, hondatzea, alteratzea edo aldatzea.
35. artikulua.- Arau-hauste arinak.
Hauek dira, lege honen ondorioetarako, arau-hauste arinak:
a) Erabiltzaileen esku ez izatea instalazioa erabiltzeko arauak.
b) Ezinbesteko liburu, erregistro edo estatistikak egunean ez izatea, arau aplikagarrietan ezarritakoaren arabera.
c) Instalazioak garraio-zerbitzua egokiro emango dela bermatzeko behar bezain garbi eta prestatuta ez izatea, salbu eta egoera hori pertsonen segurtasunean eragiten duelako arau-hauste oso larritzat jo behar denean.
a) Garraio-zerbitzua erabiltzeko behar den garraio-titulua, behar den bezala baliozkotuta, ez eramatea gainean, ez izatea instalazioen barruan dauden bitartean eta zerbitzuko langileei ez erakustea, hala eskatzen dietenean.
e) Jaramonik ez egitea zerbitzua erabiltzeari eta segurtasunari buruz enplegatuek agintzen dituzten jarraibideei, eta instalazioaren erabilerari buruzko arauetan, karteletan edo begibistan jarritako osagarrietan jasotako jarraibideei.
f) Jokabide ez zuzena eta errespetugabea izatea, zerbitzuari eragin badiezaioke, eta instalazioak hondatzea edo gaizki tratatzea. Edozein obra edo instalazio finko nahiz mugikor edo zerbitzuaren edozein elementu funtzional manipulatu, suntsitu edo hondatzea. 

g) Ibilgailura sartzea edo ibilgailua uztea, horretarako ezarritako geralekuetatik kanpo, edo ibilgailua mugitzen ari dela. Ibilgailuetako ateak ireki eta ixteko mekanismoak oztopatzea edo behartzea, eta ibilgailuek, eskailerek edo igogailuek larrialdietan geldituarazteko duten mekanismoa erabiltzea, edo behar ez bezala erabiltzea.
h) 34. artikuluan tipifikatutako edozein arau-hauste egitea, elkartzen diren zirkunstantziak kontuan hartuta, arau-hauste oso larritzat ez direnean jo behar.
36. artikulua.- Kautelazko neurriak.
1.- Euskal Autonomia Erkidegoko Herri Administrazioen Zigortzeko Ahalmenari buruzko otsailaren 20ko 2/1998 Legean ezarritakoaren arabera, zigorra jartzeko eskumena duen organoak ahalmena izango du beharrezkoak iruditzen zaizkion kautelazko neurriak jartzeko, prozeduraren edozein momentutan, interesdunei entzunaldia eman ondoren eta erabaki arrazoituaren bidez, dena delako ebazpena eraginkorra izango dela bermatzeko, prozedura oztopatzen ez uzteko, auzipeturiko gertakariei beren horretan jarraitzen ez uzteko edo berriro gertatzen ez uzteko (ez gertakari horiei ez antzeko beste batzuei), sortu diren kalteei horrelaxe jarraitzen ez uzteko edo konponbidea emateko.
2.- Kautelazko neurria izan daiteke, 33. artikuluaren a) eta b) idatz-zatietan tipifikatutako arau-hausteen kasuetan, zerbitzua geldiaraztea edo instalazioa ixtea; horrela gertatuz gero, behar diren neurriak hartu beharko dira erabiltzaileek ahalik eta eragozpen txikiena jasan dezaten.
3.- Kautelazko neurriak hartzean otsailaren 20ko 2/1998 Legean ezarritakoari jarraituko zaio. 

37. artikulua.- Zigorrak.
1.- Honela zigortzen dira lege honek tipifikatzen dituen arau-hausteak:
a) arinak direnean, ohartarazpen bat eginda edo isun bat jarrita (gehienez 600 eurokoa), edo biak batera; kopuru hori 300 euroraino gutxituko da zerbitzuko erabiltzaileek egindako arau-hausteak direnean.
b) larriak direnean, 601 eta 30.000 euro arteko isun bat jarrita;
c) oso larriak direnean, 30.001 eta 150.000 euro arteko isun bat jarrita;
2.- Isunaren zenbatekoa arau-haustearen larritasunaren arabera graduatu beharko da, betiere kontuan hartuta sortutako arriskuak, kalteak, asmo txarra eta berrerortzea egon den.
3.- Berrerortzetzat jotzen da ebazpen irmo batek zigortutako arau-haustearen erantzuleak berriz ere izaera bereko beste arau-hauste bat egiten duenean, lehenengoaren preskripzio-epearen barruan.
4.- Isuna graduatzerakoan leungarritzat jotzen da zigor-prozedura ebatzi aurretik arau-haustea zuzentzeari ekiten zaionean.
5.- Kasuan kasu jarri beharreko isunak sortutako kalteak ordaintzeko egon daitekeen obligazioa alde batera utzita jarriko dira.
38. artikulua.- Neurri osagarriak.
Arau-hauste oso larriek edo larriek, dagokien diruzko zigorraz gain, emakida iraungitzeko edo administrazio-baimena baliogabetzeko espediente bati ekitea ekar dezakete, ezartzen den prozeduraren arabera. Espediente horri ekitea ezinbestekoa da arau-haustearen erantzule den pertsona fisiko edo juridikoari zigor bat ezarri bazaio ebazpen finko baten bidez, administrazio-bidean, azken hamabi hilabeteetan beste bi arau-hauste oso larriak egiteagatik.
Era berean, kontratistak kontratua betetzen ez badu eta hortik zerbitzu publikoari nahasmendu larri edo beste baliabide batzuekin konpondu ezinekoa sortzen bazaio, eta administrazioak kontratua suntsiarazteko erabakirik hartzen ez badu, nahasmendua desagertu arte zerbitzu publikoan esku hartzea erabaki dezake administrazioak.
39. artikulua.- Arau-hausteak eta zigorrak preskribatzeko epea.
Lege honetan jasotzen diren arau-hausteak eta zigorrak preskribatzeko epea Euskal Autonomia Erkidegoko Herri Administrazioen zigortzeko ahalmenari buruzko otsailaren 20ko 2/1998 Legean xedatutakoa da.
40. artikulua.- Organo eskudunak.
Administrazioko organo eskudunek ezarriko dituzte lege honetan aurreikusten diren zigorrak, 5. artikuluan jasotakoaren arabera.
Edonola ere, baimena eman zuen administrazioak baliogabetu beharko du baimena.
41. artikulua.- Zigortze-prozedura.
1.- Kapitulu honetan finkatzen diren zigorrak ezartzeko prozedurak otsailaren 20ko 2/1998 Legean ezarritakoaren araberakoa behar du (lege hori Euskal Autonomia Erkidegoko Herri Administrazioen Zigortzeko Ahalmenari buruzkoa da).
2.- Zigor-prozedurari ekin zaionetik sei hilabete igarota ebazpena eman ez bada, espedientea iraungitzat joko da.
XEDAPEN GEHIGARRIA
Ahalmena ematen zaio Eusko Jaurlaritzari kontsumoaren prezioen indizeen bilakaeraren arabera zigorren zenbatekoak egokitu ditzan.
XEDAPENAK IRAGANKORRAK

Lehenengoa.- Lege hau erregelamendu bidez garatu arte, gaiari buruz indarrean dauden arauak aplikatuko dira, lege honen kontra ez dauden alderdietan.
Bigarrena.- Udalek hartuko dute Eusko Jaurlaritzaren lekua, erakunde-emaile gisa, euren udalerrietan daudenean gaur egun administrazio-emakida behar duten eremu urbanoko igogailuak, zerbitzu publikoa emateko direnak. Emakida horiek indarrean jarraituko dute emakidaren kontratuan ezarritakoaren arabera, eta administrazio-kontratuak arautzen dituzten legeen eta lege honen V. kapituluan ezarritako ikuskatze- eta zigortze-araubidearen mende. Igogailuei aplikatu beharreko lege sektorialetan ezarritako arauek osatuko dute arautegi teknikoa eta segurtasunekoa.

Hirugarrena.- Udalek hartuko dute Eusko Jaurlaritzaren lekua, erakunde-emaile gisa, 50.000 biztanle baino gehiago dutenean, lege honek Jaurlaritzarentzat gordetzen dituen ahalmenetan izan ezik, euren udalerrietan daudenean eremu urbanoko kable bidezko garraio-instalazioak, gaur egun administrazio-emakida behar dutenak eta lege honen 2.1. artikuluan jasotzen direnak. Emakida horiek indarrean jarraituko dute ezarritako epearen bitartean, lege honetan ezarritako araubide juridikoaren mende.

Laugarrena.- Lege hau indarrean hasten denean izapidetzen ari diren baimen- eta esleipen-espedienteak lege honetan ezarritakoaren arabera ebatziko dira.

AZKEN XEDAPENA

Lege hau Euskal Herriko Agintaritzaren Aldizkarian argitaratu eta biharamunean sartuko da indarrean.

